
Zәki Bayram YURDÇU 

SӘNİ NECӘ AĞLAYIM...

Şәhidlәrimizin ruhuna

Gecәlәr gec yatsam da, oyanıram obaşdan,
Sәngәrdaşın olmadım bu müqәddәs savaşda;
Sәni necә vәsf edim bu görkәmdә, bu yaşda? –
Sәni necә oxşayım?.. Sәni necә ağlayım?..

Baxıram, gözlәrindә hәyat eşqi qaynayır...
Qardaş, bacı don qalıb, qız-gәlinlәr göynәyir.
Anan tabut önündә havalanıb oynayır;
Bir az içdәn hönkürüm, bir az incә ağlayım. 

Yurd uğrunda ölәni, çox da ölmәz bilirәm;
Bu ağrılı sevdanı hәr kәs bilmәz, bilirәm.
Gündüz görәn olmasın, durub gecә ağlayım?..

Şimşәk çaxan gözündәn gülümsәyir zәfәrim,
Qanından rәng alıbdır nur şәfәqli sәhәrim.
Şәkilinlә bәzәnib hәr kәndim, hәr şәhәrim, –
Yüz kәnd-şәhәr dolaşım, küçә-küçә ağlayım.

Kәsәn әllәr kәsilsin belә fidan budağı,
Neçә tәzә dağ olsa, unutmarıq bu dağı.
Gül canına yaraşmaz hәr bayatı, hәr ağı, –
Bayatını, ağını seçә-seçә ağlayım.

Çox doğrular yalanmış, çox yalanlar doğrulur,
Torpaq vәtәn olunca halal qanla yoğrulur.
Bu döyüşdәn, bu qandan yeni Millәt doğulur, 
Sәni necә daşıyım, sәni necә ağlayım?..

Qan içundә gülümsәr üz-gözündәn öpürәm,
Son döyüşdә bitmәyәn son sözündәn öpürәm,
Büküldüyün bayrağın ulduzundan öpürәm...
Sәni necә yaşayım... Sәni necә ağlayım?!

MEHMETCİK GӘLİR

Bu şanlı günlәrdә, Zәfәr ilindә,
Yarpaqlar solmasın şimal yelindә.
Lalәlәr açacaq Gәncә çölündә, –
Şükürlәr bu günә, mehmetcik gәlir.

Ayağı altında halalca torpaq,
Başının üstündә hilallı bayraq,
Bir dәfә gәlmişdi düz yüz il qabaq,
Yüz il sonra yenә mehmetcik gәlir.

Dilәklәr dil açır, çönür xәyallar,
Kinli ürәklәrdә sönür xәyallar.
Dönür hәqiqәtә, dönür xәyallar;
Ruh kimi bәdәnә mehmetcik gәlir.

Axşamüstü Xanın zil sәsi gәldi,
Könlümә yaşamaq hәvәsi gәldi.
Şuşadan qәlәbә müjdәsi gәldi, –
Bu sәsә, bu ünә mehmetcik gәlir. 

Dikәldir belini qoca qarılar,
Qorxudan yağının bağrı yarılar,

Namәrdә, nakәsә dünya dar olar;
Bürünüb kәfәnә mehmetcik gәlir.

Son verәk ağrıya, son verәk aha,
Ümidlә, inamla baxaq sabaha.
Nöqtәlәr, nidalar yığışsın daha,
Son söz olsun sәnә; mehmetcik gәlir.

Getdiyi ölkәni yerdәn götürәr,
Yetdiyi bölgәyә müjdә yetirәr.
Özüylә әdalәt, zәfәr gәtirәr,
İmana gәlәnә mehmetcik gәlir.

Ağrıdağ, Murovdağ, dönüm başına,
Qanımız qarışmış hәr qarışına. 
Yallını qatarıq Mehtәr marşına,
Bu toya, düyünә mehmetcik gәlir.

Yazılsın ömrümә bu bircә anım,
Sinәmә sığmayan hiss-hәyәcanım.
Gözün aydın olsun, Azәrbaycanım,
Vәtәndәn vәtәnә mehmetcik gәlir. 

ELӘ KİMSӘSİZӘM...

Elә kimsәsizәm...
Elә soyuqdur...

Nәfәsim sinәmә sancılan oxdur.
Ah!.. Ürәk açmağa bir kimsә yoxdur;
Ürәkdәn çәkdiyim bu ah üşüyür.

Elә kimsәsizәm...
Elә dalğınam...

Görsә tanımazdı doğmaca anam.
Min kәrә etdiyim savabdan yana,
Bir yol etmәdiyim günah üşüyür.

Elә kimsәsizәm...
Elә qәrib, tәk...

Çırpınıb göynәyir sinәmdә ürәk.

Görәn başımıza nә gәlir, görәk; 
Axşam sızıldayır, sabah üşüyür.

Elә kimsәsizәm...
Elә sәnsizәm...

Elә yöndәmsizәm... Elә yönsüzәm...
Elә tanrısızam, elә dinsizәm;
Göydә mәnә baxıb Allah üşüyür...

YENӘ BU ŞӘHӘRDӘ... 

“Yenә bu şәhәrdә üz-üzә gәldik”,
Mәni bu şәhәrә aşiq edәn qız.
Sevib, sevdiyini keçmişdә qoyub,
Mәchul gәlәcәyә çıxıb gedәn qız. 

Sәnә demәdiyim bir sözә görә
Özünü od-alov içinә atdın.
Bir anda hәr şeyi alt-üst elәyib,
Göyәmi çәkildin, yerәmi batdın?.. 

Budur, dayanmışıq yenә göz-gözә,
Arada bir küçә...

bir dә otuz il.
Bir küçә adlamaq o otuz ili 
Geri qayıtmaqdır birdәn elә bil.

Günaydın, bu mәnәm, – ağ saçlı qoca,
Nәvә yerişinә sevinәn nәnә.
Qoyduğun keçmişdәn çıxıb gәlirәm;
Dalaşaq, küsüşәk, barışaq yenә.

...Hanı o gur saçlar, ürkәk baxışlar?
Ruhuma can verәn o şәhla gözlәr?..
Xәfif bir tәbәssüm gördüm üzündә,
Altında nә böyük dәrd, kәdәr gizlәr.

Dost-tanış içindә gündüzlәr gülüb,
Gecәlәr ağlayıb dәrd çәkәn qadın.

Bircә mәnә görә bütün keçmişin
Üstündәn qara bir xәtt çәkәn qadın.

Yenә bu şәhәrdә... bu ayda bizi
Baharın çiskini, yağışı tutdu...
Xәyanәt etmişdik biz o sevgiyә,
Bizi o sevginin qarğışı tutdu.

İki xәyanәtkar – iki günahkar;
Belә yazılıbmış bizim üçün dә...
Hәr gün yalan dedik, günah işlәdik,
Yaşadıq bir ömrü günah içindә.

...O vaxt demәdiyim o bircә sözü
İndi min yol desәm, qәlbinә yatmaz.
Boğub öldürdüyün keçmişimizi
Bu gündәn atılan top da oyatmaz.

Mәn daha keçmişdә qala bilmәrәm,
Sәn dә gәlәcәkdәn çıxıb gәlirsәn.
İndi biz hamını başa düşәrik,
Bizi başa düşmәz heç kәs, bilirsәn.

İndi gec olsa da, bilmәliyik ki,
İnsan taleyilә oynamaq – günah.
Dünәnki sәhvlәrin öz cәzasını
Bu gün dә olmasa, verәcәk sabah.

İndi gec olsa da, bilmәliyik ki,
Bir yanlış addımdan iki can yanar. 
Sevәn sevdiyinin yanında ancaq
Düzgün qiymәt alar, dәyәr qazanar...

...Sevgini әfsanә, nağıl bilәn qız,
Leyli dә, Mәcnun da olub hәmişә.
Ay mәni keçmişdә qoyub gәlәn qız,
Gәl yapış qolumdan, gedәk keçmişә. 

* * *

Varmış taleyimdә ana itkisi,
Ana ölümünü gözüylә görmәk.
Mәni bu dünyaya gәtirәn kәsi
Aparıb әlimlә torpağa vermәk...

Qardaşlar fikirli, bacılar ağlar,
Daraldı gözümdә kәnd birdәn-birә.
Mәni bu yerlәrә bağlayan bağlar
Bir anda qırılıb töküldü yerә.

...Sәnә sağlığında neylәdim ki, mәn
Üstünә qiymәtli bir daş gәzirәm.
Adını tarixә yazdırmalıykәn,
Cansız başdaşına şeir yazıram.

Yanıb-yaxılıram bәlkә nahaqdan,
Anam günәş kimi doğar hәr sәhәr.
Analar gömülәn qara torpaqdan
Mәhәbbәt göyәrәr, şәfqәt göyәrәr.

* * *

İlahi, üz tutub gedim haraya? –
Çağırdım, gәlmәdi atam haraya.
O axşam ömrümü böldü yarıya,
Axşam görmәmişdim o axşam kimi.

Mәsum bir tәbәssüm sardı üzünü,
Özüylә apardı neçә sözünü.
Bircә yol “uf” deyib yumdu gözünü,
Anam gözgörәti söndü şam kimi.

Әsdi xәzan yeli dәrәyә, dağa,
Qәriblik çöhnәdi bağçaya, bağa.
Anamı tapşırdıq ana torpağa,
Atamın ruhuna ehtiram kimi.

YAŞAMAQ OLMUR

Yenә varlığımda tufan, qalmaqal,
Nә qәdәr cavablı-cavabsız sual.
Yapışıb yaxamdan yüz fikir, xәyal
Ora-bura dartır... yaşamaq olmur.

Ha çırpın, çabala öz qәfәsindә;
Ürәklә ağılın mәngәnәsindә.
İçimdә hayqıran vicdan sәsindәn
Qulaqlarım batır... yaşamaq olmur.

Fikirlәr içindә hәr gün, hәr ayın...
Yağı yağmasında büllur sarayın.
Bu daş ürәklәrә çatmaz harayın
Fәlәklәrә çatır... yaşamaq olmur.

Qarışır gözümdә ağlar, qaralar,
Yarımçıq bütövlәr, bütöv paralar.
Hәr gün açıldıqca köhnә yaralar, 
İçim qana batır... yaşamaq olmur.

Bu kimdir, – seçilmir başdan ayağı? 
Yağıya şam olur gözünün yağı. 
Adını şir qoyub... pişiksayağı
Hәr tumara yatır... yaşamaq olmur.

Yüz bayquş ulayır bir haqq söz desәn,
Dağa zirvә desәn, düzә düz desәn.
Dünyanın әn lәziz tәamın yesәn,
Ağzın zәhәr dadır... yaşamaq olmur.

Kimә çatasıdır şeirin, sözün?
İçini yandırar alovun, közün.
Yaşamaq xәtrinә arabir özün 
Özünü aldadır... yaşamaq olmur.

